Çmimi “Edward Lear” në pamorart
Ditën e premte në datën 24 dhjetor 2004, në Galerinë e Artit “Edward Lear” të Beratit u zhvillua edicioni vjetor i çmimit “Lear” në pamorart. Morën pjesë krijuesit e qytetit të Beratit në pikturë, skulpturë, fotografi dhe gdhendje në dru. 


Në orën 17.00 erdhën për të vizituar ekspozitën e konkuruesve mjaft dashamirës të artit, artistë dhe krijues të qytetit. Fjalën e rastit e mbajti kryetari i bashkisë Fadil Nasufi. Më pas drejtori i Galerisë Kombëtare të Artit Abaz Hado shpalli fituesin e çmimit “Edward Lear” për këtë edicion piktorin dhe studiuesin e njohur të artit Gazment Muka.  Ekspozita  me veprat e konkuruesve vazhdon të vizitohet nga dashamirës të artit.

Ekspozitë e shkollës 

së  mesme “Ajet Xhindole”
Ditën e enjte në orën 16.00 shkolla e mesme artistike “Ajet Xhindole” në Berat, organizoi ekspozitën e radhës së degës së artit figurativ me punime të nxënësve në pikturë dhe në skulpturë. Morën pjesë mjaft nxënës të artit figurativ të kësaj shkolle  dhe punimet e tyre të japin shpresë se disa nga këta do të jenë artistët e ardhshëm të pamorartit në Berat. Fjalën e hapjes e mbajti drejtori i shkollës Rauf Tabaku. Ekspozitën e vizituan mjaft të rinj dhe të reja. 

Lajme shkurt

* U zhvillua mbledhja e këshillit të bashkisë Berat. Krahas vendimeve  rutinë u diskutua çështja e kinemasë inegzistente në qendër të qytetit. Disa  biznesmenë beratas i janë përgjigjur pozitivisht thirrjes së drejtorisë së kulturës në bashki për të investuar në këtë godinë e për ta kthyer në kinema moderne. Këshilltarët e bashkisë panë se nuk kishin asgjë në dorë, sepse bashkia e Beratit ende nuk i ka të përcaktuara pronat e saj dhe ç’është më e rëndësishmja, ende nuk është pronare e ligjshme e tyre. Problemi i kinemasë mbetet i hapur.


* Një qytetar i Beratit, Pëllumb Muçolli, ka fituar konkursin për të shkuar në Kanada, si emigrant i ligjshëm. Ai nuk ka mundur ta realizojë ëndrrën e tij, sepse komisariati i Beratit nuk e ka pajisur në kohë me pasaportë. Pëllumb Muçolli ka akuzuar rëndë zyrtarët e zyrës së pasaportave në komisariatin e Beratit që, sipas tij, i kanë kërkuar para nën dorë për ta pajisur me pasaportë.


* Në shkollën “Shyqyri Lakra” Simon Vrusho, mësues letërsie, poet e publicist, një ndër intelektualët e parë opozitarë në vitet 90-91 në vend, nuk pranoi të hynte në mësim ditën e enjte më 23 dhjetor 2004. Ai respektoi thirrjen e sindikatave për grevë. Mësuesit e tjerë u futën në mësim, ndonëse rroga që marrin nuk u del as për bukë me djathë.


* Në aksin rrugor Berat-Lushnje, te kthesat e fshatit Syzes, pasditen e datës 24 dhjetor 2004 ndodhi një aksident i rëndë ku humbi jetën i riu Leonard Mone, 24 vjeç nga fshati Qenas i Fierit. U plagosën pa rrezik për jetën Erion dhe Rezarta Mehmeti, motër e vëlla nga Tirana. Makina e tyre po vinte në Berat, kur është goditur nga benzi i viktimës Leonard Mone.

Lajmëtari

Konferencë shtypi 
Veprimtaria e këshillit të qarkut Berat për vitin 2004

Më 20 dhjetor 2004, në një nga mjediset e këshillit të qarkut Berat u mbajt një konferencë shtypi ku u raportua rreth veprimtarisë së këshillit të qarkut si dhe për realizimin e investimeve me fonde të këtij këshilli për vitin 2004.  


Merrnin pjesë drejtues të këshillit të qarkut edhe gazetarë e përfaqësues të medias vizive.


Konferencën e shtypit e hapi kryetari i qarkut z. Pelivan Shatri, i cili prezantoi qëllimin e kësaj konference shtypi në prag të mbylljes së këtij viti.


Rreth veprimtarisë së këshillit të qarkut foli zëdhënësi,  z. Llazar Ceca.

Në fjalën e tij ai theksoi se këshilli ka realizuar sipas planit vjetor 5 mbledhje dhe ka marrë 45 vendime, të cilat janë miratuar nga prefekti, pasi kanë patur zbatueshmëri ligjore.


Në mbledhjet 5 dhe 6 u morën vendiime për miratimin e strukturave organizative të administratës dhe të dy ndërmarrjeve të rrugëve rurale Berat e Skrapar.


Reduktimi i administratës në 10 për qind synoi që të mbulonte me punë çdo administrator dhe të vendoste raporte më të drejta me njësitë e qeverisjes vendore.


Sot të gjitha drejtoritë punojnë me kapacitet të plotë dhe me objektiva të qarta dhe të realizueshme.


Në të dy ndërmarrjet e rrugëve rurale përparësi iu dha mekanizimit të tyre. U blenë 5 mjete, ku përfshihen 3 makineri të rënda të tipit Fadromë, që sollën shkurtimin e fuqisë punëtore dhe përmirësimin e ndjeshëm të punës.


Nga ristrukturimi i administratës u kursyen 1 milion e 104 mijë lekë, ndërsa për vitin 2005 ky efekt do të jetë më i ndjeshëm.


Nga shpenzimet operative janë kursyer 5,3 milionë lekë, të cilat kanë kaluar në investime. Edhe shpenzimet administrative janë rreth 50 për qind më të ulta se në vitin 2003.


Drejtoria e programim zhvillimit, në bashkëpunim me drejtoritë rajonale në komuna dhe bashki, hartoi “Prioritetet e zhvilllimit rajonal për vitet 2005-2015”. Ky dokument u miratua me vendim të këshillit të qarkut nr. 15, datë 31 gusht 2004. Ky dokument ka shërbyer për të shmangur subjektivizmin në dhënien e fondeve për investime në të gjitha njësitë e pushtetit vendor.

Disa nga këto prioritete janë: 

Rikonstruksioni në vazhdim i rrugës Berat – Çorovodë 13,5 km; ndërtimi i rrugës Hambull - Raban 15 km; sistemim dhe asfaltim i rrugëve Kuçovë - Cërrik 35 km dhe i rrugës Berat-Buz 44 km; ndërtimi i tregut me shumicë për prodhimet bujqësore të rajonit; si dhe kryerja e studimit të zonës turistike Berat- Skrapar.


Nga këto objekte vetëm rrugët Kuçovë-Cërrik dhe Berat-Buz kanë projekte të plota.


Në fjalën e tij z. Llazar Ceca trajtoi edhe problemet e marrëdhënieve me jashtë si dhe problemet e kulturës.    


Janë mbajtur kontakte të rregullta me ambasadat e rajoneve të Evropës. Me ftesë të Asamblesë Rajonale Evropiane përfaqësues të qarkut kanë marrë pjesë në takimin e Romës me temë “Lufta kundër varfërisë”. Gjatë gjashtëmujorit të parë janë nënshkruar dy marrëveshje bashkëpunimi: ajo për mbrojtjen e mjedisit me rajonin e Umbrias dhe ajo me rajonin e Marches për mbrojtjen e vlerave kulturore.


Gjatë vitit e kanë vizituar qarkun tonë ambasadori i republikës së Kinës dhe i republikës Çeke, nënkryetari i AER-it, z. Brian Greenlade, një delegacion i komisionit bullgar të bujqësisë, i kryesuar nga kryetari, z. Mollov. 

Qëllimi i këtyre vizitave ka qenë nisja e procesit të bashkëpunimit.


Në problemet e kulturës u theksua kurorëzimi i festivalit folklorik të Gjirokastrës si dhe hartimi i një guide turistike.


Z. Agim Goxhaj raportoi për realizimin e investimeve  me fondet e këshillit të qarkut për vitin 2004.

Këshilli i qarkut  ka patur në qendër të vëmendjes  shfrytëzimin me dobi të të gjitha burimeve të të ardhurave dhe të grantit të vënë në dispozicion nga Ministria e Pushtetit Vendor dhe decentralizimit.


U mundësuan fondet për blerje mjetesh pune për ndërmarrjet e rrugëve rurale 6400000 lekë; fonde të deleguara 11500000 lekë. Nga këto për njësitë e pushtetit vendor 7500000 lekë dhe për ndërrmarrjet e rrugëve rurale 4000000 lekë për 8 objekte.


Këshili i qarkut mbajti për administrim 36 për qind të fondit dhe 64 për qind ia transferoi bashkive dhe komunave dhe dy ndërmarrjeve të rrugëve rurale.

Nga miradministrimi i fondeve këshilli i qarkut për periudhën 7-mujore kurseu 6 310000 lekë, nga të cilat 3360000 lekë iu deleguan ndërmarrjeve të rrugëve rurale dhe 3950000 lekë komunave Bogovë, Leshnje, Velabisht, Vërtop e Perondi në 6 objekte të infrastrukturës rrugore.


Për morinë e problemeve që ka rrjeti i rrugëve rurale e komunale dhe infrastruktura në përgjithësi, fondet janë modeste.


Këto fonde janë shfrytëzuar në kohë dhe me cilësi:


Blerje eskavator me rrota (Fadroma), planifikuar 3000000 lekë, realizuar 2100000 lekë; blerje mjetesh vetëshkarkuese planifikuar 1200000 lekb, realizuar 1190000 lekë; blerje kamionçina planifikuar 1000000 lekë, realizuar 985000 lekë; blerje autovetura  planifikuar 1200000 lekë, realizuar 1150000 lekë.


Fondi i kursyer prej 775000 lekë iu delegua ndërmarrjes së rrugëve rurale Skrapar për blerjen e një kamionçine për transportin e punëtorëve dhe të materialeve.


Nga futja në punë e mjeteve të blera përveç shtimit të volumit të mirëmbajtjeve të zakonshme, u bënë edhe ndërhyrje të plota duke blerë vetëm materialet, si rikonstruksioni i rrugës Hingë-Goriçan, ndërtimi i urës në Gjeroven, ndërtimi i murit mbajtës dhe pritës te kthesa Bilçë-Malinat, zgjerimi i rrugës Pronovik-Uji i Zi.


U raportua se fondet e deleguara bashkive dhe komunave sipas kontrolleve të ushtruara, janë administruar mirë.


Për vitin 2005  bashkëpunimi do të jetë për investimet në rrugër kryesore dhe për ujësjellës dhe kanalizime. Këto kërkesa janë shoqëruar edhe me projekte.


Z. Agim Goxhaj fjalën e tij e ilustroi edhe me pamje të objekteve ku ishin përdorur fondet e deleguara.


Gazetarët e pranishëm pyetjet i drejtuan nëproblemet e cilësisë së punimeve dhe në problemin e gërryerjeve nga lumi Osum.

Nga përgjigjet që dha z. Pelivan Shatri, u mësua se këshilli i qarkut, sipas kërkesave të paraqitura  nga njësitë e pushtetit vendor dhe pas aprovimit  tyre nga ana e tij, ka ndjekur si praktikë pune delegimin e fondeve njësive vendore dhe vetë ato janë marrë me administrimin e tyre. Për problemin e gërryerjeve nga lumi Osum, ai theksoi se këshili i qarkut ka për detyrë ta ngrejë problemin dhe të japë edhe asistencë, por kjo si detyrë është e organeve të pushtetit qendror. Ai nënvizoi edhe një fakt shprehës, synimin që ka patur dhe që do të ketë këshilli i qarkut për asfaltimin e rrugëve të brendshme të fshatrave. Pëmendi si të realizuara rrugët e fshatrave Syzes, Otllak, Donofrosë, Gajdë.


Është për t’u vlerësuar kjo nismë e kryetarit të këshillit të qarkut, z. Pelivan Shatri, për ta bërë të pranishme para medias veprimtarinë e institucionit që drejton.

Stafit të gazetës “Lajmëtari”
Pasnesër, më 22.12.2004, nisem për në Itali për t’u operuar në zemër. Që ta mbyll vitin “pa shkëputje nga puna”, kam bërë gati dhe disa vargje për Vitin e Ri 2005. Ju uroj Vitin e Ri gëzuar!  Lumturi  në familje dhe suksese në punën tuaj të përditshme, por dhe si gazetarë e botues. Uroj dhe bashkëpunëtorët që bëjnë  të mundur botimin e “Lajmëtarit”, ku shfaqin mendimet e tyre ashtu si ua ndien zemra. Qoftë Viti i Ri, një vit i suksesshëm dhe në prodhimtarinë tuaj letrare artistike, por dhe politike për ata që merren me politikë. Le të jetë ky Viti i Ri i fundit për pushtetarët që e gjetën Shqipërinë disa metro larg Europës dhe e kanë larguar në kilometra të tëra.


Ardhsha gjallë e ju gjetsha shëndoshë,


miku juaj,


Bujari.




Berat, 20.12.2004


Bujarit,
I urojmë  shërim të shpejtë dhe kthim sërish pranë njerëzve të dashur dhe pranë stafit të gazetës!

Lajmëtari

“Halle- halle ky qytet, halli -hallit nuk i ngjet”
Populli

Hallet e një tregu

Lagjja “Murat Çelepi”, që përmbledh një seri “nënlagjesh”, është në mos më e madhja,  një nga lagjet më të mëdha të qytetit. Në këtë lagje banojnë aq njerëz sa ka një qytet, që quhet qytet, si Çorovoda, Himara, Delvina e shumë e shumë qytete të tjerë të vegjël, që gëzojnë statusin e emrit qytet. E, pra, kjo lagje që mund të ishte qytet për nga numri i banorëve, nuk e ka një treg për të qenë. Këtë  lagje e kanë lënë jashtë vëmendjes dhe e shohin me syrin e njerkës, sepse, sot për sot, ka një deputet që ka dalë nga vatha e Nanos dhe shkon pas përçorit nga Skrapari, Ilir Meta. Me që këta qytetarë i përfaqëson Mustafa Muçi, dhe për t’u thënë banorëve se Mustafai nuk e çan kokën për ju, siç gjoja e “çan” Muli (Flamur Rogu), Eri (Erion Braçe), Lani, (Luan Memushi), Tomi (Thoma Bello), kështu që ai, “megjithëse Fatosi i ka dhënë kaq herë lekë”, ky nuk i ka “pranuar”, por me që nuk i “donte Muçi”, shoku Tos ia dha të tëra Mulit dhe po i bën lagjet me lulishte. Kurse “Murat Çelepiasi”, është e detyruar të blejë artikuj ushqimor që tregtohen në mes të pluhurit (në verë dhe në ditët e thata), dhe në baltë (në ditët me shi). A nuk i gjendet ilaçi kësaj pune? Me siguri që po. Dhe do t’i gjendet. Vetëm se duhet të pritet ardhja e qershorit, kur  mileti do t’i drejtohet kutive të votimit. Kështu duke u dhënë nga një “thelë”, Fatosi shpreson që deputeti që do të kandidojë në atë lagje nën siglën e zbardhur (e dalë boje PS), të shkojë në Kuvend në vend të rivalëve që do të konkurojnë me kandidatin socialist. Kësaj taktike i ka dalë boja tashmë. Jo të tërë janë dushkarë dhe e japin votën për një tollon nafte, a për një një fotografi pa lekë.  Kështu pra, papritur qershorin, është me leverdi që godina e magazisë së fabrikës së miellit, duke  bërë dhe ndonjë rikonstruskion, mund të bëhet një treg i mbyllur ideal. Madje, mund të shfrytëzohen dhe pjesët anësore të ndërtesës për të shitur, por të mbulohen e të pajisen me banakë. Ai, që do të interesohet për qytetarët e tij, ai që ka fantazi dhe që detyrën e quan detyrë për të punuar e jo si favor për të spekulluar , gjen zgjidhjen dhe për gjëra më të mëdha e më të ndërlikuara se sa gjetja e një vendi për të shërbyer si treg. Kushdo, e kush kërkon rrugëzgjidhje, me siguri që gjen. Këtë nuk e them unë, këtë e ka thënë Jezusi. Dhe kur e ka thënë ai, me siguri që ka mundësi për t’u zgjidhur një hall.  Nëse godina që propozuam ne mund të jetë për plane të tjera, atëherë ju që jeni zgjedhur për të drejtuar  qytetin dhe lagjen, sepse jeni më të mençurit, vriteni mendjen dhe gjeni zgjidhje tjetër. Populli do treg ku të tregtohet të paktën normalisht e jo të blejnë sëmundje me para. Bëjeni këtë se e keni për detyrë. Nëse s’e bëni se  s’dini ta bëni, ikni nga puna se nuk jeni të zotë të gjeni zgjidhje. Një i mençur e bën dorëheqjen. Ndërsa  disa të paaftë, thonë shyqyr që e zumë karrigen. Po e shkreta s’është e përjetshme.

Nuk rritet mirëqenia me 350 lekë në muaj, o shoku Fatos

Partia, qeveria dhe mediat pranë tyre po shqyhen duke mburrur projektbuxhetin e vitit 2005, se ky buxhet na qenka realist, paçka se më i varfër se ai i vitit që shkoi, i cili për pasojë dhe nuk u realizua! Të vetmet zëra që u realizuan qenë vjedhjet në dogana, vjedhjet në tatim-taksa dhe si gjithnjë sëmundja kanceroze e vjetër, shpërdorimet ose shqip, vjedhjet në administratën shtetërore, duke filluar që nga kryeministria për Shqipërinë, nga bashkitë për rrethet e duke përfunduar nëpër zyra të veçanta më të vogla se ato të ministrive. Ia kanë hequr fare surdinat borive dhe po mburren se do të rrisin pagat e pedagogëve (ky nuk qe vullneti i qeverisë, por këmbëngulja e profesoriatit që nuk u mashtruan as nga ministrat e Nanos, Bello dhe Memushi, e as nga Nano vetë), dihet se do të rriten dhe rrogat e mësueseve të sistemit parauniversitar, sa dhe ato po futen në stinën e grevave, po kështu do të rriten dhe rrogat e mjekëve, dhe rritja do të jetë shumë e ndjeshme për çastin dhe kjo nuk ka për të qenë një meritë e qeverisë, por do të shkojë haka te i zoti, sepse vetë gënjeshtarët i kanë premtuar arsimtarëve se do t’i ngrenë pagat me 12% që nga muaji shtator. Por socialistët, si gjithnjë mashtrojnë e nuk e mbajnë fjalën. Ato kujtuan se e hodhën lumin dhe nisën të shajnë ose më saktë të harrojnë se ç’i kishin premtuar “kalit”. Por kuajt që shijnë  tërë ditën nëpër klasa të amortizuara dhe të mbingarkuara, nuk harrojnë  kollaj bukën e fëmijëve të tyre dhe ata nuk po bëjnë gjë tjetër përpos se po i kujtojnë qeverisë atë që kishte premtuar vetë. Dhe e duan këtë ata. Dhe do ta marrin, se është gjaku e djersa e tyre. Kështu që pedagogët do të marrin disa qindra mijëra lekë më shumë sa kanë marrë dhe që u takon t’i marrin e t’i gëzojnë! Po kështu dhe mësuesit dhe mjekët do të marrin goxha (që duhet t’i marrin, se u takojnë). Ata që do të zhgënjehen nga rritja e pagave, do të jenë pensionistët, të cilët do të rimarrin si gjithnjë nga një kilogram mish më shumë. S’ke ç’i thua, do ta zgjidhin hallin një herë e mirë. Megjithëse ai shoku i ekonomisë, ish-kryeministri i panikut të bukës, Ylli Bufi, tha se “ju gazetarët ngatërroni një gjë, ne kërkojmë të rritet fondi i pensioneve nga 6 në 10% e jo të rriten pensionet në 10%!” Dhe në u rritshnin jo me 10% po dhe me 20%, rritja nuk është reale, sepse paga do të rritet në shtator, kurse çmimet do të rriten që në janar, kështu që i bie që nga janari në shtator pensionistët të hanë veresie. Kështu që pensioni për vitin 2005 nuk rritet me 10% baraz me 7000 lekë të vjetër në muaj, por me gjysmën e tij prej 350 lekë të vjetër në muaj. Ja, kjo është mirëqenia dhe bollëku që premtoi Nanua dhe qeveria e tij për popullin kur bënte premtime me lopatë. Deputetët po, ata dhe ministrat duhet të shikohen si uji i pakët, se janë kutia e mendjes e këtij populli. Atyre t’u rritet rroga, se janë fukarenj. Në fund të fundit ne për ta punojmë.

Në radhë të parë shëndeti, pastaj salltaneti
Kështu më tha një shoku im, kur po i mburrja punët që po bën bashkia me lekët e qeverisë, për të zbukuruar lagjet me lulishte, ose siç i thonin “allaturka” me miletbahçe. “Donika” u bë me lulishte dhe janë bërë goxha të mira, kështu thonë. Kaullin nuk ia kemi parë akoma, po dhe “10 Korriku” dhe “30- vjetori” po, vetëm se miku im më tha se do të ishte më mirë që të paktën gjysma e këtij fondi prej 550 milionësh të përdorej në një vend tjetër, në atë të rregullimit të kanalit të ujërave të zeza, që kalon pas stadiumit të ri, ose para godinës allaeuropiane të sigurimeve, por që të  qelb era. Pas stadiumit, me siguri kush kalon e ndien erën e rëndë të fekaleve që notojnë në sipërfaqe të ujit të zi.  Prandaj zotërinj që drejtoni sektorë të rëndësishëm të ekonomisë dhe të jetës së qytetit, lexojeni mirë ç’ka thënë shoku Enver! Merhumi pat thënë ta bëjmë fshatin si qytetin, jo qytetin ta bëjmë si fshati. Vetëm në fshat ujërat e zeza derdhen azat. Këto më tha shoku im i “30 vjetorit”.

Humor nga Bujar Orizaj

me nga një bisht  prapa
Sqarim për miletin
E di që armët pa leje janë ndaluar,

Por ka akoma me qindra ndër duar.

Dhe unë për Vitin e Ri,

me “çiften” time në pritë do rri.

Kush ka veshë le të dëgjojë,

Kush ka sy le të shikojë,

Kartolinat një nga një

“Lajmëtari” do t’ua dërgojë.

Ruajna Zot, mos thua ti,

si qëllon ky për Vit të Ri?

Ju betohem, për din e për iman,

“Çiften” time me leje e kam!

Dhe tani mos ju vonoj,

një nga një po i filloj.
Bashkisë
Ke prishur ndërtime pa leje,

 faleminderit shumë prej teje.

Kur ta pastrosh qytetin 

nga tërë ato shëmtime,

do të them se je burrneshë, 

se je trime.

“Tek-tuk” ka mbetur ndonjë çiban

që ta prishësh nuk ta mban.

Platforma e betonit në Osum si pykë,

vallë a nuk t’i vret sytë?!

Po muret që kanë zënë trotuarët,

kur do lirohen për qytetarët?

Mos u trego trime me “fajtorë” të plakur

dhe para njëshave bënë pulën e lagur!

Perfekturës
Ti që ligjin duhet të ruash

dhe ta mbrosh në çdo minutë,

për nder, ti vetë më rruash,

kur me ca tregohe dele e urtë.

Për ty duhet të ketë veç ligj,

të mos ekzistojë asnjë Maliq!

Këshillit bashkiak
O ju deputetë të qytetit,

ia qani mirë hallet miletit,

mos i bini ca gozhdës 

e ca legenit,

ne vetë po i biem karadyzenit!

Jeni “fakir fukarenj”,

nuk bëni zhurmë e bujë,

se i merrni nga njëqindmijë në muaj.

Për ato që merrni ju,

Ai, ajo dhe unë paguaj!

Deputetëve
Ç’t’ju uroj unë i shkreti?

Ju, ju ka me kimet Tosi e shteti!

Paratë i keni me thasë,

me firma e me biznese,

që i drejton ndonjë hallë a teze.

Me shtëpi në Tiranë,

ne na shikoni me dylbi,

me sekretaret pranë,

 ju zgjidhni hallet për çdo shtëpi.

Partisë Demokratike
Këto zgjedhje e vetme dil!

Mos dëgjo ç’këndon, 

kukuvajkë apo bilbil.

Vendos e mos të lëshojë 

zemra,

më mirë djepja bosh, se shejtanët brenda!

Partisë Socialiste
U plake, moj, u plake,

e huqin e vjetër kurrë nuk e flake!

Ke mbetur po ajo, moj shoqe,

paçka se gjoja yllin 

nga flamuri e hoqe!

Lëvizjes Socialiste për Integrim
Dhe ti kot mburre

e pas berihajt turre.

Vetëm emrin ke ndërruar,

nga PS në LSI,

mos harro, moj xhane,

ç’ka pjellë macja, ka gjujtur veç mi!

Aleatëve të vegjël
Juve të tëra mikroparti

që nga Jugu në Veri,

kudo që jeni në Shqipëri

mos u mburrni more, aman,

mos hungërini si Luan,

sa do që emra pompozë keni,

veç kone të vogla jeni.

Po dolët veç, more të uruar,

ju dilni toç kukulle

si qethur, rruar!

Prokurorëve, 

gjyqtarëve, avokatëve
Të tre palët jeni ortakë,

bashkë rrini nga 

mëngjesi në darkë.

Në sallë gjoja kokat hani,

pas seance të ardhurat

 tok i ndani.

Ndaj dhe këtë vit s’ju  lashë pushim,

për të tre kam një urim:

“Të zbatoni ç’është shkruar në kartë,

se para ligjit jemi të barabartë!

Jo si gjer sot e më parë,

që kush paguan më shumë,

del pa “faj” dhe “i larë”.

Kontrollit të lartë të shtetit
Që ka vjedhje dhe invazion,

shpërforime, si i thonë,

këtë të gjithë e dinë,

vetëm s’kemi parë or ti,

para togave të zeza, ai,

që të japë llogari?!

Sigurimeve shoqërore
Çoi “Çapajevat” atje ku ndërtohet.

shikoji se si punohet.

Vërtetë që 10-15 janë duke punuar,

por 2-3 janë të siguruar.

Dhe ata që siguracion kanë,

fare e fis të pronarit të firmës janë!

Po të vëshë ti pikat mbi “i”

më shumë pensione do kemi me siguri!

KESH-it
KESH o KESH,

e di që lexon dhe qesh!

Ç’themi ne, ty s’të bëhet vonë.

Pa dëgjo një herë se ç’thonë:

“Ta dishë mirë Ti dhe Ai,

do vijë një ditë, të jepni llogari,

do ngrihet mileti, do t’i dalë gjumi,

mos harron nuk sjell gjithmonë rrozga lumi!”

Ujësjellësit
Na ngope me baltë e me klor!

Po pimë ujë “në gjurmë kali” si në zbor.

Lekët na i merr aforfe,

po ujin qelibar ku e ke?

Po thua se do na kullëndrisë gjermani,

ishallah këtë vit na bëhet dermani!

Shëndetësisë
O ju roje të shëndetit,

që paguheni me taksat

 e miletit!

Bëni të paktën dy lekë punë.

mos ia futni natë 

e ditë gjumë!

Një lajmërim bëj, e dashur shëndetësi,

kur të vij uji i bardhë dhe i zi,

lajmëro mos ta pijë njeri.

 Të lutem  mos e mbaj sekret,

vdiq Enveri, kërkush sot nuk të vret!

Kanalizimeve
Dikur kishim një komunale,

që merrej me puseta e hale.

Tani ka shtatë vjet  që ia fusin gjumë,

kur “menderet” janë shtuar shumë!

Ka ardhur në kasaba i tërë fshati,

kanaleve të vjetër nuk u mban shtati!

Taksat që nga ne grumbullon,

ku dreqin i çon?! Dhe asgjë nuk rregullon?!

Spitalit
Thonë ke bërë ndryshime, 

more xhan,

por nuk duken, more aman!

Te ti vetëm vitamina 

e aspirina nuk mungojnë,

ndërsa ato që të shërojnë,

 dalin nga xhepat e mi,

se ndodhen vetëm nëpër farmaci.

Përse kështu, a ma shpjegon dot njeri?

Qendrës kulturore
Ishallah viti 2005-së 

do t’ia ndryshojë mendt e kresë

dhe nga letargjia do të dalë

sidomos tani që ndërrove kalë

Shpresojmë që seneja të ketë fiq,

se ju mblodhën nja pesë- gjashtë miq!

Zyrës së punës
A e  di sa të papunë ke?

A e di sa punojnë në të zezë te ne?

Po ta dish, po të dish, e të duash, i vë fre!

Po, siç duket, ortake me këtë punë je.

Po të ishe ti roje e vërtetë,

nuk do kishim pensione nga 5000 lekë.

Telekomit
Telekom, or byrazer,

sa lekë qyl greku 

ju merr?

Bëhuni, ore, burra,

tregojani sa 

i vlen lëkura!

Me AMC-në kur flasim

xhepin mirë na 

e zhvasin.

Kur na kthehet me AMC xhevapi,

s’paguan gjë lugati,

sikur ia ka lënë i ati!

Ç’është kështu, or lum miku,

vëruani kufirin te fiku!

Postëtelegrafit
E ke treguar që je zonjë!

Nuk të shan dot kush me gojë!

Me gocat që ke një sportel,

i kënaqur kushdo hyn e del.

Gojëmbla punëtore si bleta,

nuk janë komplimenta,

kjo është e vërteta.

Për tërë personelin, more vëlla,

një urim kam:

 lum ndërmarrja që ju ka!”

Drogaxhinjve
Pini, shisni e tymosni, 

or lum miku,

sa s’ka rënë

 “hashashi” nga fiku,

sa të jetë kupola 

në fron,

s’ka bir... nëne që shqetëson!

Firmave të rrugëve
Ju që rrugë shtroni,

të tërë e dimë se sa fitoni!

Jo vetëm ju që punoni,

por dhe ai në Tiranë

që ju ka “dhënë” paranë,

por dhe ky që ju jep tenderin në qytet,

dhe ky ka pjesën e “vetë”.

Merr ky, merr ti, e merr ai

veç një gjë ngel për rrugën:

që të shtrohet përsëri!

Urës së Goricës
Çou, Kurt Pashë,

“Lajmëro” Edrenenë,

Urës së Goricës, 

shtetin ia prenë!

As Vezir, e as Vali 

kokën s’e çajnë.

duket këtë sene 

urën do ta qajmë!

A e di, pashë, pse ndodh tërë ky qamet?

Se ata që kanë qesetë, mendojnë për xhepin e vet!

Policisë së rendit
Polici, moj polici,

ç’po ndodh me ty, 

o perëndi?!

Më shumë janë futur në burg

nga ata që punojnë te ti,

Se sa “trimat” 

që kërkohen me qiri!

Policisë së bashkisë
Ju lumtë për besë që rrini shik

hekurosur, lustrosur me kollare e kapela

nga e hëna gjer te e diela,

jo si disa policë të tjerë

kokëjashtë si gjysmagjela!

Policisë së ndërtimit
Me ty kot zemërohet mileti,

ti zbaton ligjet që nxjerr shteti!

Të uroj që dhe për vitin 2005-së

të jesh korrekte, të mos presësh kënd në besë!

Policisë tatimore
Ti që lekë duhet 

të mbledhësh,

se të ka lënë 

shteti dorë të gjatë,

po ç’është kështu 

me ty, o pikë e zezë,

mbledh njëzetë

 e dorëzon shtatë!

Policisë së trafikut
Në një dorë tabelën mban,

me tjetrën thith një duhan!

Kur ta jep rradakja, futesh në dyqan,

dhe një dopio, fët e fët e thanë.

Paçka se trafiku bëhet lesh e li.

s’ke faj, vëlla,

dhe ne kot “llapim”,

se dhe ty aq para të japin.

Po ti e ke gjetur ilaçin, o pelivan,

pa 5-6 mijë nuk shkon në shtëpi në aksham.

Qytetarëve beratas
Ç’t’ju uroj unë më parë,

2005-sa qoftë vit i mbarë!

Nga punët ikshin hajdutat,

bashkë me ta dhe prostitutat,

jo ato të trotuarit,

po të politikës që i bien qarit.

Dhe ty t’u hapshin sytë vërtetë,

mos gabosh për herë të tretë!

2005-ta të jetë moti.

ku të shkojë haka te i zoti.

Me që na i kujtoi Fiksi

Emisioni Fiks Fare, si gjithmonë shkon dhe e vë gishtin atje ku na dhëmb të gjithëve, por që nuk kujtohemi ne më parë, jo vetëm ne, por në radhë të parë ata që paguhen për këtë punë. Për cilën punë do të pyesni ju. Atë pra, që të shikojnë se si prodhohen produktet që i prodhon biznesi vendas dhe i tregton pastaj nëpër dyqane, të tijat apo të firmave që mund të jetë lidhur. Atë punën e djathit se si dallohet i rregullti nga ai fallco e mësuam. Qenka e lehtë fare, një copë pambuk i lyer me jodio lag një copë djath dhe nëse djathi ia ndërron ngjyrën jodios që është njomur, atëherë ky djathë nuk bën për t’u shitur. Nga kurioziteti e bëra këtë provë me një shokun tim në treg dhe në tre raste jodi u nxi, pra ndërroi ngjyrë. Kështu që ne vërtetuam se djathi nuk ishte i bërë nga qumësht safi. Ne i thamë shitëses se ky djathë nuk bën për t’u shitur, se është i bërë me produkte fallco e jo me qumësht  safi. Mund të ketë, i thamë, qumësht pluhur, ose niseshte të holluar me ujë, ca qumësht dhe del një djathë që nuk e ka emrin djathë, por vetëm paraqitjen e jashtme ka të tillë. Këtë, jo mund, por duhet ta bëjnë përditë, ata që marrin rrogën për të ruajtur shëndetin e popullit, por që në fakt nuk e bëjnë. Gjithashtu, shkuam dhe në disa dyqane dhe pamë një seri produktesh ushqimore që ishin në pragun e fundit të skadencës, por kishte dhe ndonjë që i kishte kaluar afati i qëndrimit në dyqan, e duhej të groposej. Le të dalin një ditë ata të shëndetësisë të shoqëruar me ata të policisë tatimore dhe të ushtrojnë një kontroll të vërtetë, nëpër magazitë e firmave të produkteve ushqimore, por dhe nëpër dyqane ku tregtohen artikujt ushqimorë dhe do të gjejnë, jo një, por disa artikuj që u ka kaluar koha e përdorimit. Pse ndodhin gjëra të tilla, përse nuk bëhen kontrolle të vazhdueshme nëpër njësitë e tregtimit të artikujve  të përdorimit të përditshëm nga popullata, duke futur këtu dhe pijet alkoolike dhe duhanin. Do të gjejnë jo vetëm mallra të skaduara, por dhe paqeta e shishe pijesh pa pullë  fiskale. Le ta provojnë të kontrollojnë dhe pastaj të thonë se kjo që po shkruajmë ne, nuk është e vërtetë. Po pse ndodhin që tregtohen artikuj jashtë cilësie e të skaduara? Kjo ndodh sepse vetë qeverisë i ka skaduar koha dhe është jashtë standartit për të qeverisur, por me që është qeveria jashtë standartit dhe e skaduar dhe “nënproduktet” e saja, d.m.th drejtoritë e seksionet që varen nga ajo, dhe ata janë të skaduar dhe ushtrojnë funksionin dhe marrin paratë “kontrabandë”.  Po ishallah ndonjë natë e hapim TV te Fiksi dhe mësojmë se ku flenë “lepujt” që duhet t’i vrasim se prishin shëndetin e njerëzisë. Nuk ka asgjë të keqe nëse “kopjon” nga Fiksi. Siç duket ai për këtë punë qenka, që të kujtojë ministrinë dhe drejtorinë se ku është kalbur molla. Le që, kaçilja jonë e mollëve është e tërë e kalbur.

Bujar Orizaj

Takimi i parë me luftën 
Duditë,  që  rrinin  nëpër  këmbët e njerëzve në Pazarin e Misrit, u tronditën papritur.

U mundova të ndiqja fluturimin e tyre. Po  s’munda. Diku ishin zhdukur. Vetëm  andej,  larg,  mbi  Tomor, pashë një zog  të  çuditshëm  që  fluturonte  drejt meje.

Kur arriti mbi  selvitë  e  Xhamisë  së  Plumbit, i  doli  në krah një tjetër zog i ngjashëm me të.

U grindën keq.

Pazari kishte mbetur bosh. Pas dudive ishin larguar  edhe  njerëzit.  Vetëm  unë  qëndroja pa lëvizur dhe i vështroja si përlesheshin mbi kokën time.

Zogu  i parë, si e vë poshtë zogun e dytë, hedh mbi të flakë zjarri.  Zogu  i dytë,  për të shpëtuar, sulet me kokë drejt  selvive. Këput edhe majën e njërës prej tyre. Pastaj ngrihet  përsëri  përpjetë dhe e vë përpara zogun e parë. I tmerruar nga flakët, ai merr të ikur për nga kishte ardhur.

Në qiell mbetën copëzat e tymit të flakëve që i hodhën njëri-tjetrit  ata dy zogj,  që i shihja  për  herë të parë. 

Në tokë mbeti e këputur maja e selvisë. 

Babai më gjeti ashtu të habitur në mes të pazarit. E pashë të shqetësuar.

Mësova prej tij se ata zogj quheshin aeroplanë.


I pari ishte grek.

I dyti italian.

Ky ishte takimi im i parë me luftën.

Kishte filluar Lufta Italo-Greke.

Njeriu i shpellave

Nuk ishte eremit. Po jetën e një eremiti bëri. 

Ishte një njeri i çuditshëm. 

Jeta e tij, sigurisht, mbartte një dramë të hidhur që nuk u zbulua asnjëherë. Këtu do ta kishte burimin edhe ajo dëshirë e pashërueshme për t’u qëndruar larg njerëzve të vet. 

E pati dhe një emër, po njerëzit e njihnin si njeriu i  pagojë.  


Si vendstrehim kishte guvat e Kishës së Shën Mëhillit, guva që, sipas rrëfimeve gojore, në thellësi të shekujve kishin qenë vendstrehim eremitësh.. Atje jetonte bashkë me qentë e tij besnikë. Ata i ushqente më mirë edhe se veten, qëllonte që u blinte edhe petulla. 

Mbahej me lëmosha. Kurrë nuk vinte dorë në mallin e tjetrit. Bridhte me një trastë në krah. Në ditë festash fetare shkonte për vizita ndër dashamirë që  nuk e nxirrnin pa gjë.

Ishte njeri i qetë. Pranonte edhe të bisedonte me njerëzit. Dinte edhe të shkruante. Kur donte të shprehte ndonjë mendim, merrte një shkop të hollë dhe gërryente shkronjat në tokë. Si kishte mundur të mësonte? Mos vallë humbja e gojës i kishte ardhur më vonë nga ndonjë sëmundje apo nga ndonjë traumë që mund të kishte kaluar? Askush nuk ishte interesuar ndonjëherë të gërmonte në jetën e tij.

  Vetëm kur e shqetësonin, bëhej nevrik. Në veçanti kur i cënonin bindjet fetare. Atëherë egërsohej dhe e ndiqte fajtorin.

Ishte ky shkaku që ishte bërë i frikshëm për fëmijët. Po në të vërtetë kishte një zemër të madhe. Nevriku i binte menjëherë kur shihte ndonjë njeri që ai e njihte dhe e nderonte. Fëmijëve, kur ishte me të mira, u buzëqeshte dhe mundohej t’i kënaqte me ndonjë frut që i ndodhej në trastë.

Një herë, në kohën e krizës së bukës së pas Luftës së Dytë Botërore, kisha shkuar me një njeriun tim në fshat për të mbledhur mëna që të shuanim urinë. Kur morëm rrugën e kthimit, na doli përpara njeriu i shpellave. U trembëm shumë. Se ishin hapur fjalë se ai mbante thikë me vete dhe mund të na vriste. E vazhduam rrugën me hapa më të ngadalshëm. Kur u gjendëm ballë për ballë, na qëndroi. Sa nuk na pushoi zemra. Ai uli trastën, nxori dy kokrra mollë dhe na i zgjati. Ne e pamë në sy disi të çuditur. Ai vuri buzën në gaz dhe ngulmoi që  t’i merrnim. Nuk kishim si t’ia prishnim. Në këmbim, i zgjatëm shportën me mëna. Na e bëri me shënjë që t’i çonim në shtëpi. Ai na e kuptoi pse i kishim mbledhur mënat. E njihte  urinë që na kishte mbirë në sy. U ndamë duke ndjekur secili rrugën e vet.

Për të tillë e mbaj mend.

Të vinte keq kur e dëgjoje ndonjëherë të ulurinte nga gryka e shpellës. Kjo ndodhte kur ndonjë keqbërës, në mungesë të tij, ngjitej deri te shpella, ia merrte ushqimet që gjente, ose ia shkatërronte vendstrehimin. Nga dëshpërimi atëherë, në shenjë proteste, rrokulliste gurë drejt rrugës.

Duhej ndërhyrja e të njohurve që ai u besonte, që t’ia kthenin sërish qetësinë.

Fundin e pati si çdo njeri  i vetmuar.

Një qytet që rrënohet 

nga qytetarët

Është për të ardhur keq, por duhet thënë hapur dhe me zë të lartë: qyteti ynë po rrënohet nga vetë qytetarët. Do të thoni ju që kjo nuk është shumë e vërtetë. Po ja që është.
Edhe pse po bëhen disa punime për shtrimin e rrugëve, ngritjen e trotuarëve, të disa lulishteve të bukura, që të kënaqet shpirti kur i sheh, zemra prapë ndien të rrëqethura, kur mendon për jetëshkurtësinë  e tyre.


Le të hedhim një vështrim nëpër qytet.


Të vjen keq kur sheh gropat e hapura përgjatë rrugës Kombinat-Uznovë. Nuk e kam fjalën për gropa të hapura në asfalt. Shyqyr Zotit asfaltimi deri tani është për bukuri, me përjashtim të atyre vendeve ku po punohet, por për ato gropa që çdo vit i hap ndërmarrja e gjelbërimit, që gjatë muajit të pyllëzimit të rimbjellë pemë dekorative. Po sa herë janë hapur dhe sa herë janë mbjellë pemë në këto gropa?! Shumë herë. Vit për vit. Po ja që pemë nëpër to nuk ka. Se ne nuk duam ta shohim vendin të gjelbëruar. Na janë mësuar sytë dhe ashtu e duam, ta kemi të rrëgjuar, të zhveshur, si një shkretëtirë ku nuk mbin asgjë dhe dora e njeriut, sado të mundohet, e ka të vështirë ta gjallërojë atë vend. Se, sapo punonjësit e ndërmarrjes së gjelbërimit i mbjellin pemët, ato nuk i zë pranvera se, pas tyre, menjëherë, dalin punonjësit e shpyllëzimit dhe ua bëjnë gropën: ose i shkulin, ose i këpusin për t’i përdorur si pureteka ose si hunj për gjerdhe, ose i lënë të rrjepura nga thikat e tyre, duke ua bërë gati që t’i shkulin vetë ata që i mbollën.


Le të shkojmë më tej.


Më kot bashkia harxhon fonde, sigurisht nga paratë e taksapaguesve, dhe na ndërton stola të bukur nëpër lulishte! Dikur u ndërtuan stola me pllaka betoni dhe u shkatërruan. Më pas ato u zëvendësuan me stola me rripa dërrase, që të mos ftoheshin të moshuarit dhe fëmijët, por edhe këto u shkatërruan. Kanë mbetur vetëm skeletet e tyre prej hekuri. Tani bëhen stola të bukur me material që ia vlen të merresh me të dhe të shitet.


Në ardhtë ndonjë ditë ai ambasadori dhe të kërkojë të shohë pemën e miqësisë që mbolli para bibliotekës, drejtuesit e pushtetit vendor kanë për të vënë duart në kokë dhe do të mundohen me të gjitha mënyrat që ta shmangin këtë vizitë, se nuk do të duan që t’u nxihet faqja, kur miku i huaj të shohë masakrimin e atyre stolave të bukur dhe dekorativ të sjellë nga jashtë, që gjendeshin në lulishten e re.


Le të shkojmë edhe ca më tej.


Me ç’sy e faqe do të dalin para popullit për fushatë pushtetarët, kur populli e sheh çdo ditë masakrimin e qytetit përtej në Goricë, qoftë me rrugën e pakalueshme, qoftë me bregun e Osumit që të zë lemeria kur e sheh!


Po i lëmë për një herë tjetër që të hedhim një vështrim mbi kalldrëmet e shkatërruara, pusetat pa kapakë, ku mund të thyesh këmbën nëse nuk e ke mendjen.


Dhe të gjitha këto janë vepra të vetë qytetarëve, të atyre qytetarëve që u mungon qytetaria.

Ekspozitë e piktorëve beratas Kastriot Dervishi dhe Agron Polovina në Pejë të Kosovës
Në galerinë e arteve të shoqatës të artistëve vizivë të rajonit të Pejës (ish -muzeu historik Miladin Popoviç), u hap ekspozita e piktorëve beratas A. Polovina K. Dervishi. Ekspozita u organizua nga bashkia e Pejës dhe shoqata e artistëve vizivë të rajonit në bashkëpunim me galerinë e arteve  në Pejë. 


Fjalën e rastit e mbajti Dekani i Akademisë së Prishtinës prof. Hivzi Muharemi. Kryetari i bashkisë së Pejës prof. Ali Lajçi, përshëndeti bashkëpunimin e piktorëve të rajonit të Pejës me piktorët e Beratit. 


Artistët e Beratit ekspozuan 40 vepra në teknikën e vajit. Ekspozita qëndroi e hapur për dy ditë. Ky ishte udhëtimi i parë i artistëve beratas në Kosovë.  

Fituesit e çmimit  letrar “Pegas - 2004”
Redaksia e gazetës “Lajmëtari i Beratit” falënderon të gjithë  të rinjtë pjesëmarrës në çmimin “Pegas - 2004” dhe u uron atyre një Vit të Ri të gëzuar dhe suksese në krijimtari. Juria e ngritur pranë kësaj redaksie dha këto çmime:

Në prozë: 
1. Çmimi i parë: Sopot Gjini



2. Çmimi i dytë: Eriona Sulaj



3. Çmimi i tretë: Ermira Hoxha
Në poezi:
1. Çmimi i parë: Evis Plaku



2. Çmimi i dytë: Ervin Rakipi



3.Çmimi i tretë: Saimir Muzhaka.

Ndarja e çmimeve do të organizohet në aneksin e hotel “Tomorit” në datën 28 dhjetor, ora 10.00. Ftohen të gjithë pjesëmarrësit në çmimin “Pegas-2004” të marrrin pjesë. Sponsor: Gazeta “Lajmëtari” dhe Kasëm Mahmutaj.

Lajmëtari

Ata u vranë në emër të pluralizmit

Katër Martirët për Demokraci
Nga  Fatmir Berati

Në vitin shkollor 1946 - 1947 nxënësit e gjimnazit “Qemal Stafa” të Tiranës patën rastin të njohin një profesor të ri që pas profesor Skender Anamalit, do të zhvillonte lëndën “Histori arti”.


Ishte një mesoburrë shtatëlartë, shumë i pashëm. Kur shpjegonte, i rridhnin fjalët si nga një burim i kulluar. Shpjegonte me kompetencë stilet Dorikë apo Korintikë të kollonave të skalitur ndër shekuj nga mjeshtrat e kohës së grekërve të vjetër. Kishte zakon që gjatë shpjegimit mbante shputën e dorës së djathtë të mbështetur ndërmjet dy kopsave të xhaketës.


Quhej Gjergj Kokoshi. Ishte një nga deputetët e zgjedhur në Asamblenë Kushtetuese, që në vitin 1946 u quajt Kuvendi Popullor. Së bashku me një numër deputetësh të tjerë, rreth 24, ishin lejuar apo nxitur me paramendim (mbase  sipas një projekti kurth alla Miladin Popoviç), për të krijuar opozitën në Kuvendin  Popullor. Por një ditë vjeshte, profesori, intelektuali, eruditi, deputeti i opozitës Gjergj Kokoshi mungoi në shkollë për të mos u kthyer më në katedrat e klasave ku jepte mësim.


Shumë shpejt u përhap lajmi. Grupi i deputetëve që përbënin opozitën në Kuvendin Popullor, ishte arrestuar, ndërmjet tyre edhe tre deputetë të prefekturës së atëhershme  të Beratit: Sami Çeribashi, Hysen Karbunara dhe i ati i tij Sheh Ibrahim Karbunara. Akuza tashmë dihej: grup antikomunist, tradhti e lartë.


Vala e arrestimeve u shtri edhe në qytete të tjera, atje ku, sipas strategjisë së Partisë Komuniste, hartuar në Kongresin e Përmetit, ishin caktuar për t’u eliminuar intelektualë e patriotë të njohur, me ndikim në shtresat e ndryshme të popullsisë.


Në Berat, serinë e arrestimeve si bashkëpunëtorë të grupit të deputetëve, e hapi Taqfur Haznedari. Fatin e tij e ndoqën, sipas listës së parapërgatitur, juristi i shquar Hamit Myftiu, profesori i njohur i filologjisë, diplomuar në Firence, ish-nxënës në shkollën amerikane të zotit Harri Fults në Tiranë, më vonë profesor në atë shkollë dhe pastaj në Berat, zoti Kostaq Stefa dhe predikuesi i vëllazërimit dhe i dashurisë ndërmjet njerëzve, kleriku i përkushtuar ndaj besimit tek Zoti, Baba Bedri Cakrani.


Tre muaj pas torturave çnjerëzore në qelitë e sigurimit erdhi më në fund ora që ata e lutnin që të vinte sa më parë: dalja para gjyqit dhe vendimi që ata e prisnin dhe e dëshironin: “Dënim me vdekje”, për të shpëtuar njëherë e mirë nga torturat. Se vdekja ishte kapak floriri krahasuar me torturat kanibaleske, produkt i sistemit që u ngrit me gjakun e dëshmorëve të mashtruar dhe u konsolidua me jetën e sa e sa martirëve të masakruar.


Dhjetor 31, viti 1947. Gjykata ushtarake Elbasan shpalli vendimin për katër të akuzuarit: “Dënim me vdekje dhe konfiskim të pasurisë së luajtshme e të paluajtshme”.


Duhej të kalonin edhe dy muaj të tjerë ankthi që vendimi i gjykatës të zbatohej.


Të katër të dënuarit Taqfur Haznedari, Hamit Myftiu, Kostaq Stefa dhe Baba Bedri Cakrani u ekzekutuan më 2 mars 1948 në një vend të papërcaktuar diku në rrethinat e Beratit, mbase në një gropë të përbashkët duke zhdukur çdo gjurmë në sipërfaqen e tokës. Ishte edhe kjo një shprehje e urrejtjes klasore, vëllavrasëse e kultivuar që gjatë luftës nga klikat antishqiptare të përtej kufijve, fatkeqësisht e përqafuar nga elementë mediokër e karrieristë, dështakë në arsimim, të pabesë në karakter, me prirje internacionaliste antikombëtare.


Ndërkaq paradokset s’kanë të sosur. Djallëzitë ndjekin njëra-tjetrën, format janë më të përsosura.


Atëherë vendimi i gjykatës i vitit 1947 për ekzekutimin e tyre, u shpall një ditë para festës së vitit të Ri dhe kjo jo pa qëllim. Taqfur Haznedari ishte pinjoll i një familjeje të madhe, me katër degë kryesore dhe me një tabor trashëgimtarësh, me lidhje gjaku nga të dyja gjinitë me familje të tjera po aq fisnike beratase, si Vrionasit, Vokopolët, Numanët, Mehqemetë e Malasakët, etj. Madje, Hamit Myftiu dhe Taqfur Haznedari ishin shumë të afërt. Taqfuri dhe nëna e Hamit Myftiut, Safigjea, ishin pasardhës të të njëjtit brez në trungun e Haznedarëve.


Në këtë këndvështrim, dita e parë e Vitit të Ri 1948, me shpalljen e atij vendimi më 31 dhjetor, do të ishte një ditë zije për familjet Haznedari, Myftiu, Stefa dhe familjarët e Baba Bedri Cakranit, si edhe për shumë familje fisnike të Beratit me të cilat kishin miqësi apo lidhje familjare.


Po diktatura vetëm me kaq nuk kënaqej. Atë duhej ta provonin edhe pinjollët e borgjezëve të pushkatuar. Familjarët e të dënuarve, me konfiskim pasurie të tundëshme e të patundëshme,  të mbetur pa shtëpi e katandi, u strehuan si mundën në haure apo katoj përshtatur për banim në dy metro katrore sipërfaqe për frymë. Fëmijët e tyre u shpërndanë për t’i shpëtuar këtij persekutimi e për të mbijetuar ku të mundnin e si të mundnin.


Shkruaj këto rreshta jo se nuk dihen, por sepse ka pretendime për të mos i kujtuar më. 


“Mos e ktheni kokën mbrapa, lëreni mënjanë të kaluarën. Shikoni përpara, se kush kthen kokën mbrapa, prapa do të mbetet”, na thonë vazhdimisht.


Jo, zotërinj -shokë! E keni gabim. Mbase kështu ju leverdis. Por të mos kthesh kokën mbrapa dhe të harrosh të kaluarën, do të thotë të mohosh të vërtetat historike, të shtrëmbërosh historinë, të mohosh identitetin tënd kombëtar. Se një popull pa histori, është një popull i diskriminuar pa një “çadër” mbi krye. Ndërsa një familje fisnike pa histori, mbetet pa identitet, rrjedhimisht kombi mbetet pa fisnikët që kanë bërë historinë e tij. Ndërsa ju nuk lini rast pa e kthyer kohën mbrapa për të kujtuar ngjarjet tuaja të lavdishme, ndonëse me dhimbje për shokët tuaj veteranë dy herë të zhgënjyer.


Prandaj, në prag të 31 dhjetorit të këtij viti, kur 56 vjet më parë u dha vendimi me vdekje, gjej rastin të kujtoj këta martirë, të cilët u vranë se luftonin për as më shumë e as më pak për demokraci nga sa pretendojnë sot demokratët në pushtet, demagogët sofistë të shekullit njëzet e një: Po të ngjallej Enveri, (Zot na ruaj!), apo t’i shohësh me mentalitetin e atyre viteve, demokratët e sotëm në pushtet që kudo dalin me flamurin amerikan dhe atë të BE-së, do të kishin varur dhe do t’ua rripnin lëkurën për së gjalli si Moisi Golemit që ia rropi turku në kohën e Skënderbeut.


U deshën 45 vjet që të pushkatuarit e 2 marsit 1948 të vlerësoheshin siç e meritonin: “Martirë të Demokracisë”, pararendësit e pluralizmit politik.


Mbas dy vjet kërkimesh, falë dëshmisë së një dashamirësi nga Uznova, në vitin 1993 u përcaktua me afërsi vendi ku ishin ekzekutuar. U vërtetua hamendja, u zbulua gropa ku ishin hedhur.


Eshtrat e tyre, nga disa shenja të veçantë, u ndanë nga familjarët sipas përkatësisë. U gjet edhe teli me gjemba me të cilin ishin lidhur të ekzekutuarit edhe në çastin e fundit të jetës së tyre. Ky fakt besoj nuk ka nevojë për koment. 


Të zhvarrosurit u vendosën në arkivole të veçantë. U organizua një ceremoni mortore rivarrimi. Arkivolët u nisën me nderime nga selia e degës së punëve të brendshme. Kortezhi u drejtua për në sallën e pallatit të kulturës. Atje u bënë homazhet e rastit, u mbajtën fjalime që përmendnin sakrificat e tyre, meritat si patriotë të vërtetë, u deklaruan “Martirë të Demokracisë” .


Tre prej martirëve, të shoqëruar nga mijëra qytetarë beratas, u rivarrosën në vendin e caktuar nga këshilli bashkiak në një kënd të parcelës “Varret e Dëshmorëve”.  I katërti, Baba Bedri Cakrani, sipas dëshirës së banorëve të fshatit, u rivarros në teqenë e Gjerbësit.


Në ceremoni, përveç autoriteteve të  vendit, morën pjesë përfaqësues të partive të djathta si dhe kryetari i nderit i shoqatës së të përndjekurve politikë, zoti Osman Kazazi.


Ceremonia u filmua. Kaseta ruhet si një relike e rrallë në familjen e Taqfur Haznedarit. Atje është e regjistruar edhe fjala e njërit prej pjesëmarrësve, i cili që në fillim të ceremonisë tha:


“Nga kjo degë (e punëve të brendshme), dolën 45 vjet më parë të përbuzur, të ndjekur nga urrejtja klasore e diktaturës për t’u pushkatuar, po nga kjo degë dalin sot pas 45-vjetësh për t’u rivarrosur me nderimet më të larta nga populli i Beratit, ashtu si e meritojnë të nderohen martirët.


Po, për ironi të fatit e për turp të kombit tonë, dëshmorët dhe martirët, edhe pas vdekjes, mbetën të ndarë. Madje, këta të fundit, ashtu sikurse ishin të përndjekur dhe të diskriminuar për së gjalli, mbetën të diskriminuar dhe të izoluar pas rivarrimit. Në ditën kur përkujtohen të rënët për atdhe nga diktatura nazifashiste, mbahen qëndrime të ndryshme. Pushtetarët nuk i përfillin ata që ranë në emër të lirisë e demokracisë nga diktatura komuniste.


“Është dita e dëshmorëve, jo e martirëve”,  thotë një kategori.


Pa dashur të futem në analiza idealesh mbi të rënët, dua t’ju kujtoj atyre që nuk e dinë apo që bëjnë të paditurin se fjala martir është sinonim i fjalës dëshmor (shih fjalorin e shqipes së sotme, botimi 1984, faqe 668).


Llogjika e kërkon që, pavarësisht nga bindjet, ata duhen respektuar njësoj siç bën njëri krah i politikës. Por si duket Shqipëria në këto vitet e fundit është shndërruar në një vend paradoksesh në të gjitha fushat e jetës.


Le të shpresojmë që ky shkrim do të jetë një kujtesë për ata që duan dhe dinë të vlerësojnë e të nderojnë të rënët për atdhe, martirët e 2 marsit.

.
